
Abstrak: 

 

Prestasi pekerja amat dititikberatkan oleh organisasi sekolah demi 

meningkatkan mutu perkhidmatan yang unggul dan berkesan. Kompetensi 

diberi keutamaan bagi setiap ketua untuk mencapai kejayaan dalam prestasi 

kerja mereka. Oleh itu, kajian ini bertujuan untuk mengenal pasti pengaruh 

kompetensi terhadap prestasi kerja. Kaedah tinjauan digunakan dalam kajian 

ini dengan mengedarkan soal selidik. Seramai 278 orang ketua panitia dari 163 

buah sekolah menengah kebangsaan yang terdapat di negeri Pahang telah 

terlibat sebagai responden kajian. Pemilihan sampel adalah secara 

pensampelan strata. Analisis data kajian adalah menggunakan perisian SPSS 

versi 23 dan SmartPLS 3.0. Analisis menggunakan PLS-SEM pula mendapati 

terdapat pengaruh yang signifikan antara kompetensi dengan prestasi kerja. 

Dapatan kajian ini memberi implikasi dari segi praktikal kepada KPM untuk 

menilai kompetensi dan kebolehan dengan memasukkan faktor yang 

menyumbang kepada peningkatan prestasi kerja ketua panitia. Kesimpulannya, 

didapati ketua panitia sekolah menengah kebangsaan di Pahang memiliki 

kompetensi kerja yang tinggi dan mampu mempersembahkan ciri-ciri yang 

diperlukan dalam konteks pekerjaan.  

Abstract:  

 

The performance of employees is highly emphasized by the school 

organization to improve the quality of superior and effective services. 

Competencies are given priority for each leader to achieve success in their 

work performance. Therefore, this study aims to identify the influence of 

competence on job performance. The survey method was used in this study by 

distributing questionnaires. A total of 278 committee heads from 163 national 

secondary schools in the state of Pahang were involved as respondents in the 

study. Sample selection is by strata sampling. Analysis of study data was using 

SPSS software version 23 and SmartPLS 3.0. Analysis using PLS-SEM found 

that there was a significant influence between competence and job 

performance. The findings of this study have practical implications for the 

MOE to assess competencies and abilities by including factors that contribute 

to the improvement of the work performance of the head of the committee. In 

conclusion, it was found that the head of the national secondary school 

committee in Pahang has high work competencies and can present the required 

characteristics in the context of employment.  

 

Keywords: 

Pendahuluan 

“Malaysia kini menghadapi cabaran global yang semakin meningkat dalam menyediakan sistem 

pendidikan berkualiti. Sistem pendidikan negara sering menjadi perhatian dan perdebatan 

(Jusoh et al., 2020). Masyarakat juga telah mula mempersoalkan keupayaan sistem pendidikan 

negara untuk memberi khidmat kepada generasi akan datang. Hasil Dialog Nasional Kerajaan 

menggariskan tiga faktor utama yang perlu diberi perhatian dalam mengubah pendidikan 

negara iaitu kualiti guru, kualiti sekolah dan kualiti pembelajaran murid kerana sistem 

pendidikan tidak akan berjaya tanpa dedikasi dan komitmen guru (Kementerian Pendidikan, 

2018). Malah, guru dilihat sebagai tunjang kepada prestasi akademik pelajar yang baik, 

seterusnya menyumbang kepada kecemerlangan sekolah (Jusoh et al., 2020). 

 

Oleh itu, dalam era persaingan ini, sama ada organisasi swasta mahupun perkhidmatan awam 

meletakkan keutamaan yang tinggi terhadap prestasi pekerja mereka demi meningkatkan 

kualiti perkhidmatan yang berkualiti dan berkesan (Mihat et al., 2020). Kementerian 

Pendidikan Malaysia (KPM) telah menggariskan bahawa antara kriteria utama yang perlu 

dimiliki oleh setiap guru ialah sifat kompetensi guru (PPPM 2015-2025). Tambahan pula, 

menurut Pelan Pembangunan Pendidikan Malaysia (PPPM) 2013-2015, KPM (2013) dan KPM 

(2016), elemen nilai profesionalisme keguruan, pengetahuan dan kefahaman serta kemahiran 

pengajaran dan pembelajaran merupakan elemen utama kompetensi guru. Bagi guru, 

kompetensi merupakan sifat yang menjadikan guru berdisiplin dan mampu melaksanakan tugas 

secara sukarela (He, Lundgren & Pynes, 2017). Mengikut laporan Jawatankuasa Pemeriksaan 

dan Jawatankuasa Jaminan Kualiti 2014, tahap kompetensi guru dalam kategori Baik dan 

Cemerlang hanya 12%, diikuti kategori Memuaskan sebanyak 31%. Selain itu, laporan tersebut 

mendokumenkan bahawa tahap kompetensi keseluruhan guru hanya dalam kategori 

memuaskan. Oleh itu, dengan laporan yang dikemukakan ini, kompetensi menjadi faktor 

peningkatan keupayaan guru mencapai prestasi kerja yang cemerlang. 

 

Untuk mencapai prestasi kerja yang cemerlang, pengurus pertengahan diperlukan kerana 

mereka mempunyai tanggungjawab khusus untuk menguruskan pelbagai pasukan termasuk 

pasukan subjek, pasukan tahunan, pasukan kursus dan pasukan utama (Ishak & Rusman, 2018). 

Dalam hal ini, perlu melantik guru yang benar-benar menguasai sesuatu mata pelajaran untuk 

memimpin pasukan mata pelajaran. Mereka ini dipanggil ketua panitia dan diklasifikasikan 

sebagai pengurus pertengahan (Nor Aini, 2014). Ketua panitia terlibat di semua peringkat iaitu 

sebagai guru, ketua pasukan dan ahli pasukan (Veloo & Kiew, 2012). Sebagai pemimpin, ketua 

panitia mata pelajaran perlu memahami matlamat kepimpinan itu sendiri. Mereka akan dapat 

mengenali, memahami dan melaksanakan tanggungjawab mereka sebagai pemimpin dan 

pengurus sekolah dengan lebih berkesan.  

 

Oleh itu, ketua panitia perlu memainkan pelbagai peranan dalam mengurus panitia selaras 

dengan hasrat dan matlamat falsafah pendidikan negara. Ini kerana, kecekapan dan 

keberkesanan pengurusan ketua panitia akan memberi kesan kepada guru di bawah seliaan 

mereka seterusnya menjejaskan prestasi pelajar dalam mata pelajaran mereka (Yunus & 

Murad, 2018). Hala tuju Kementerian Pendidikan Malaysia ialah menggariskan matlamat 

pendidikan di Malaysia bertaraf dunia (Saedah & Mohamed Sani, 2012). Perkara ini tidak 

mustahil sekiranya sesebuah sekolah mempunyai ketua panitia yang berwibawa dalam bidang 

profesion. Ini kerana ketua panitia merupakan penggerak kepada sistem pendidikan yang 

paling aktif, terlibat secara langsung dalam menentukan hala tuju dan kecemerlangan 

pendidikan bertaraf dunia (Rasidi & Mydin, 2020). Lantaran itu, sekolah-sekolah di Malaysia 

harus memainkan peranan sebagai organisasi pembelajaran yang sentiasa menggalakkan 

peningkatan pengetahuan secara berterusan di samping menyuburkan budaya kompetensi yang 

positif dan tinggi dalam kalangan ketua panitia bagi mencapai prestasi kerja yang baik dalam 

seperti yang dirangka oleh Kementerian Pendidikan Malaysia. 

 

Menurut Yunus dan Murad (2018), tugas sebagai seorang Ketua Panitia sinonim kepada 

seorang pemimpin  pasukan.  Mereka mestilah mempunyai ciri -ciri  kepimpinan  dan  

berpengetahuan  serta  mahir  dalam  bidang  pengurusan  tugas  di   samping  menjadi  guru  

yang  baik. Selain itu, Ketua Panitia merupakan seorang guru kerana mereka terlibat secara 

langsung dalam   proses   pengajaran   dan   pembelajaran.   Namun   begitu, realitinya, 

pemimpin sekolah masih terbeban dengan tugasan  pengkeranian  dan  pentadbiran  yang  

meliputi  jumlah  jam  bekerja, tanggungjawab  yang  perlu  dilaksanakan,  pekerjaan  rutin  

dan  bukan  rutin  yang  melampaui  keupayaan  dan  kemampuan  untuk  dilakukan  dalam  

satu  masa  (Lia  Indah  Ahmad  &  Ruslan Amir,  2018).   

 

Oleh sebab itu, terdapat kepincangan dalam pengurusan terutamanya ketua panitia yang telah 

menimbulkan masalah ketidakcekapan dan kurang kompeten dalam kalangan ketua panitia 

(Mubashira, Mumtaz & Aroona (2017). Sehubungan dengan itu, kajian ini mengkaji pengaruh 

kompetensi terhadap prestasi kerja ketua panitia sekolah menengah kebangsaan dengan lebih 

mendalam disebabkan kompetensi adalah faktor penting dalam meningkatkan prestasi kerja 

(Mahmood et al., 2018; Poro et al., 2019; Keerthy & Biyu, 2018) dikalangan ketuai panitia. 

Maka itu, berdasarkan kepada dapatan kajian ini, diharap hal ini dapat menjadi titik tolak 

kepada perubahan yang lebih drastik dalam diri setiap individu yang bergelar ketua panitia 

supaya menjadi lebih kompeten terhadap bidang tugas sebagai pendidik agar mencapai prestasi 

kerja dengan baik. 

Sorotan Literatur 

 

Prestasi Kerja 

Prestasi kerja adalah hasil kerja yang dapat dicapai oleh seseorang atau kumpulan pekerja 

dalam organisasi, dan bertanggungjawab, dalam usaha mencapai organisasi yang relevan 

berlandaskan undang-undang, moral dan etika (Barasa et al., 2018). Keperluan pekerjaan yang 

dipenuhi secara optimum menunjukkan pencapaian kejayaan dalam pekerjaan. Dengan 

pencapaian ini keperluan kerja adalah faktor penting dalam kejayaan prestasi pekerja (Sutanto, 

2016). Dalam sektor awam, kerajaan telah menyarankan budaya kerja berasaskan prestasi 

dengan menggunakan petunjuk-petunjuk prestasi utama atau Key Performance Indicators 

(KPI) yang diterapkan dalam perkhidmatan awam bagi meningkatkan kualiti penyampaian 

perkhidmatan. Sejajar dengan visi, misi dan fungsi agensi, setiap organisasi perlu mengukur 

prestasi perkhidmatan yang diberikan bagi memastikan semua perkhidmatan berkenaan 

disampaikan kepada pelanggan dengan baik. Hal ini secara tidak langsung dapat memberikan 

gambaran yang jelas mengenai prestasi organisasi secara keseluruhannya.” 

 

Prestasi kerja merangkumi aspek kuantiti kerja yang dihasilkan dalam suatu waktu yang telah 

ditentukan, kualiti kerja iaitu dicapai berdasarkan syarat-syarat kesesuaian dan ketentuannya, 

pengetahuan terhadap tugas iaitu berpengetahuan mengenai pekerjaan dan keterampilan, 

kreativiti melahirkan gagasan dan menyelesaikan persoalan-persoalan yang timbul serta 

bekerjasama dengan orang lain (Gomes, 2003). Ringkasnya, prestasi kerja ketua panitia bukan 

sahaja diukur dari aspek kuantiti produk yang dihasilkan malah kualiti yang dihasilkan dari 

segi kehadiran, penglibatan, kecekapan, komitmen, kebolehan, kepimpinan dan 

tanggungjawab. Secara tidak langsung, kejayaan organisasi berkait rapat dengan kualiti 

kakitangan yang melaksanakan tugas bagi mencapai matlamat yang ditentukan (Zainuddin & 

Goh Ying Soon, 2006). Beliau juga menyatakan kejayaan organisasi bergantung pada mutu 

pekerja yang terlibat dalam proses melaksanakan tugas dan bergantung juga pada keberkesanan 

tugas yang diberikan sebagai tanggungjawab individu dan kumpulan. 

 

Kompetensi 

Kompetensi merujuk pada kebolehan atau kemampuan individu melaksanakan tugas dengan 

jayanya (Ayob, 2005). Oleh itu, kompetensi adalah panduan hala tuju dan matlamat yang 

akhirnya membolehkan individu membuat persediaan awal sebelum menjalankan tugas. Hal 

ini kerana kompetensi adalah berteraskan kepada tiga paksi iaitu pengetahuan, kemahiran dan 

kepakaran. Sementara itu, atribut dan prestasi kerja sebagai faktor penyokong yang 

menentukan aras kompetensi (Ayob, 2005). Kompetensi mengandungi pengertian landasan 

seorang pendidik, landasan disini mengandungi pedoman yang dimiliki oleh pendidik sebagai 

gambaran kemampuannya, sehingga seorang pendidik harus menguasai kemampuan dengan 

baik ketika melaksanakan pembelajaran (Andina, 2018). Kompetensi juga merupakan 

gambaran tentang kemahiran atau kebolehan dalam bidang tertentu secara profesional, dan 

benar-benar menguasainya agar seseorang yang mempunyai kompetensi yang baik mendapat 

hasil kerja yang baik (Maulana, 2020). Kompetensi adalah sesuatu yang mesti dimiliki oleh 

para pendidik. Pendidik dalam hal ini harus mencari perkara baru dalam melaksanakan 

pembelajaran (Dudung, 2018). Kompetensi juga merupakan tanggungjawab pendidik yang 

berorientasikan pelajar daripada tidak tahu kepada tahu, dan daripada tidak mahir menjadi 

pakar dengan menyediakan corak pengajaran yang disesuaikan dengan kebolehan pelajar 

(Andina, 2018).  

Kompetensi juga sering dianggap sebagai piawaian yang menentukan prestasi perkhidmatan 

seseorang pegawai dalam melaksanakan tugas dan tanggungjawab yang disandang 

(Mohammed Sani et al., 2015). Dalam konteks pendidikan pula, kompetensi merupakan suatu 

ukuran yang ditetapkan bagi seseorang guru dalam menguasai pelbagai peringkat kompetensi 

yang diperlukan untuk memenuhi aspirasi pelajar dan masyarakat. Selain itu, pengetahuan atau 

ilmu, kompetensi dan komitmen yang mereka miliki dianggap sebagai modal insan kepada 

majikannya (Maulana, 2020). Usaha untuk membangunkan ilmu, kompetensi dan komitmen 

pekerja mempertingkatkan produktiviti mereka dan akhirnya akan memberi kualiti kepada 

sesebuah sekolah.”Berdasarkan takrifan mengenai kompetensi di atas, dapat disimpulkan di 

sini bahawa kompetensi merupakan hasil kombinasi atau satu set kemahiran, pengetahuan dan 

atribut-atribut dalam melakukan tugas yang dipertanggungjawabkan. Komponen tersebut 

merupakan faktor penting dalam mewujudkan ketua panitia cemerlang yang mempunyai 

pengetahuan dan kemahiran yang diperlukan dalam jawatannya. 

 

Teoritikal Kajian 

Secara teoritikal, penyelidikan ini umumnya telah memilih Model kompetensi IceBerg Spencer 

dan Spencer (1993) dan Model Prestasi Kerja Campbell (1990), menjadi asas utama sebagai 

panduan dan rujukan untuk diadaptasi dalam kerangka konseptual kajian ini. Kerangka teori 

kajian dibentuk berdasarkan model utama iaitu Model Kompetensi Bungkah Air Batu (Iceberg 

Competency Model) yang diperkenalkan oleh Spencer dan Spencer (1993). Model kompetensi 

umumnya didefinisikan sebagai suatu rangkaian kompetensi yang penting untuk menghasilkan 

kerja yang cemerlang. Model ini sebagai petunjuk bahawa seseorang memahami cara terbaik 

untuk mencapai hasil kerja cemerlang atau memahami cara mengatasi suatu situasi tertentu 

dalam kerjanya. Maka dalam konteks keupayaan untuk melaksanakan kerja, pengkaji memilih 

kompetensi sebagai pemboleh ubah yang mendorong kecemerlangan ketua panitia di peringkat 

individu. Secara amnya, kompetensi merujuk kepada gabungan ilmu pengetahuan, kemahiran 

dan keupayaan yang dimiliki oleh individu pekerja dan hal ini berhubungan langsung dengan 

kerja yang dilakukan oleh individu tersebut. Seterusnya, ketua panitia yang cemerlang akan 

membantu meningkatkan prestasi sekolah dan menjadi tanggungjawab kepada setiap ketua 

panitia untuk meletakkan diri mereka dalam kelompok pekerja yang produktif. Kajian ini juga 

mengemukakan model yang berkaitan iaitu Model Prestasi Kerja Campbell (1990). Kesesuaian 

model prestasi kerja yang merujuk kepada lima faktor meningkatkan prestasi kerja individu 

telah menarik minat pengkaji untuk mengukur prestasi kerja ketua panitia. Keberkesanan 

adalah penilaian prestasi hasil organisasi dan hasil ini dipengaruhi oleh faktor skala yang 

lebih besar seperti keadaan ekonomi dan tahap permintaan produk. Menurut Campbell 

(1990), prestasi kerja adalah tingkah laku atau tindakan yang relevan dengan matlamat 

organisasi.Faktor tersebut terdiri daripada kuantiti hasil kerja, mutu kerja, ketepatan masa, 

keberkesanan kos dan pelaksanaan peraturan dan pentadbiran. 

 

Kompetensi dan Prestasi Kerja  

Kompetensi kerja adalah ciri individu yang menyumbang kepada kejayaan seseorang dalam 

menyelesaikannya tugasan kerja (Sjahrazad et al. 2009). Menurut Boulter et al. (2003) 

kompetensi adalah ciri yang membolehkan seseorang berprestasi cemerlang. Spencer & 

Spencer (1993) juga menyatakan kompetensi adalah ciri seseorang yang secara langsung 

mempengaruhi prestasinya di tempat kerja. Lebih jelas dinyatakan oleh Sujana (2012), semakin 

tinggi kompetensi semakin tinggi prestasi kerja. Sejumlah hasil penyelidikan membuktikan 

bahawa terdapat kesan positif yang signifikan kompetensi terhadap prestasi kerja, iaitu Renyut 

et al. (2017), Mukhtar (2018), Mahmood et al. (2018), Sari dan Lestari (2018), Keerthy dan 

Biyu (2018), Suriadi et al. (2018), Suhardi dan Sari (2018), Zhang et al. (2018), Berliana et al. 

(2018), Rabo (2018), dan Martini et al. (2018). 

 

Di tempat kerja, pekerja yang mempunyai kompetensi yang lebih tinggi telah mendorong 

mereka dalam memotivasikan kerja, meningkatkan prestasi kerja dan membawa kepada tahap 

kesejahteraan yang lebih tinggi (Baard et al. 2004; Richer et al. 2002; Ryan et al. 2010). Hasil 

kajian Xu dan Ye (2014), menyatakan  bahawa kompetensi yang dimiliki oleh para pekerja 

adalah penting bagi mewujudkan peningkatan prestasi para pekerja yang maksimum. Selain 

itu, terbukti juga pekerja yang mempunyai kemahiran dan kelayakan yang tinggi lebih 

cenderung untuk menghasilkan prestasi kerja yang tinggi dan berbeza dari segi pendapatan 

(Matthew, 2003). Dapatan Walter Anak Angan (2014), mengenai persepsi ketua panita 

terhadap kompetensi pengurusan sedia ada mempunyai hubungan positif terhadap kompetensi 

pengurusan yang diperlukan oleh ketua panitia. Hal ini menunjukkan bahawa terdapat 

hubungan  positif yang sederhana antara persepsi ketua panitia terhadap kompetensi 

pengurusan yang sedia ada dengan kompetensi pengurusan yang diperlukan oleh ketua panitia. 

 

Pengaruh kompetensi terhadap prestasi penjawat awam, berdasarkan analisis data PLS, 

didapati bahawa terdapat pengaruh positif dan signifikan kompetensi pekerja terhadap prestasi 

kerja. Semakin tinggi kompetensi penjawat awam, semakin tinggi prestasi kerja. Hasil kajian 

menunjukkan bahawa penjawat awam mesti mempunyai kompetensi yang baik untuk 

mengekalkan prestasi, sehingga mereka dapat melaksanakan tugas mereka di pejabat secara 

profesional. Kompetensi sebagai paradigma mempercayai bahawa penjawat awam akan 

berjaya dengan jayanya jika mereka mempunyai kompetensi yang baik, seperti yang dikatakan 

oleh Palan (2008) bahawa kompetensi merujuk kepada ciri-ciri tingkah laku yang tercermin 

dalam motivasi, ciri-ciri peribadi, konsep diri, nilai, pengetahuan dan kemahiran yang dimiliki 

di tempat kerja mereka. 

 

Kompetensi pengurusan memainkan peranan penting dalam memastikan keberkesanan 

organisasi (Veliu et al., 2017). Satu kajian yang dilakukan oleh Wahab dan Tyasari (2019) 

menyelidiki hubungan ini berdasarkan teori Pembelajaran Kognitif Sosial dan melihat bahawa 

kecekapan pengurusan sangat penting untuk meningkatkan prestasi kerja. Lebih-lebih lagi, 

Veliu et al. (2017) mendapati bahawa kompetensi pengurusan dan prestasi berkaitan secara 

positif.  

 

Analisis yang telah dijalankan oleh Bernadeth (2015), menunjukkan terdapat hubungan yang 

signifikan dan positif antara kompetensi dengan prestasi kerja. Hal ini bermakna,  kompetensi 

yang dimilki oleh pekerja boleh memberi sumbangan ke atas peningkatan prestasi kerja. Kajian 

Muhammad Syafri et al. (2015), berkaitan Kesan prestasi pekerja di Indonesia mendapati hasil 

analisis statistik inferensi menunjukkan bahawa kompetensi, motivasi kerja dan reka bentuk 

kerja telah mempengaruhi secara signifikan prestasi pekerja. Hasil kajian menunjukkan 

kompetensi mempunyai hubungan positif dan signifikan terhadap prestasi pekerja. Hal ini 

disebabkan oleh kompetensi merupakan salah satu faktor penggalak kepada peningkatan 

prestasi pekerja berdasarkan kepada hasil kajian lepas. Manakala hasil kajian yang telah 

dijalankan oleh Hafeez dan Ali Essmail (2007), yang menyimpulkan bahawa kompetensi 

merupakan kemestian bagi setiap organisasi jika organisasi tersebut mahu mempertingkatkan 

prestasi, sama ada prestasi pekerja mahupun prestasi organisasi.” 

 

Kajian oleh Ibrahim et al., (2019), mengkaji pengaruh positif kompetensi guru, persekitaran 

kerja dan kepuasan kerja terhadap prestasi guru di Sekolah Menengah Negeri Demak. Populasi 

dalam kajian ini adalah semua guru Sains Sosial di Sekolah Menengah Daerah Demak, yang 

berjumlah 118 orang guru. Berdasarkan hasil dapatan, didapati nilai R Square berjumlah 0 

52.1%, yang bermaksud bahawa kompetensi guru mempunyai pengaruh dengan sebanyak 

52.1% terhadap prestasi guru. Berdasarkan hasil dapatan keseluruhan, nilai R Square 86.5% 

yang bermaksud bahawa kompetensi guru, persekitaran kerja dan kepuasan kerja mempunyai 

pengaruh 86.5% terhadap prestasi guru sekolah menengah, sementara selebihnya iaitu 13.5 % 

dipengaruhi oleh faktor-faktor lain.  

 

Walau bagaimanapun kajian yang dilakukan oleh Dubey dan Sadia (2012), Sari (2013), dan 

Shodikin (2013) mendapati kompetensi tidak mempunyai kesan yang signifikan terhadap 

prestasi pekerja. Sejumlah hasil penyelidikan telah membuktikan pernyataan ini, seperti 

Lotunani et al. (2014), Bandula dan Jayatilake (2016), Gunawan et al. (2017), dan Metin dan 

Asli (2018). Tetapi dalam kajian yang dijalankan oleh Hidayat (2010), Sarmawa et al. (2015), 

dan Raveendran dan Gamage (2019) mendapat komitmen tidak mempunyai kesan yang 

signifikan terhadap prestasi. Tambahan lagi, kajian oleh Pamungkas, S., & Rachbini, W. (2021) 

yang menyatakan kompetensi tidak mempunyai pengaruh yang kuat terhadap akauntabiliti 

prestasi. Konsep kompetensi dan batasannya mungkin tidak difahami sepenuhnya oleh 

pensyarah yang bertanggungjawab menjalankan tugas sebagai pendidik. Di sinilah peranan 

strategik yang dimainkan oleh institusi untuk memberi kefahaman dan mewujudkan syarat agar 

setiap elemen masyarakat akademik sebagai pemberi perkhidmatan mempunyai kompetensi 

yang tinggi dan jelas sebagaimana yang telah dikonsepkan dalam Sistem Pendidikan 

Kebangsaan (Khan et al., 2021). Ia selaras dengan Becker (2001), berkaitan dengan 

pengetahuan, kemahiran, kebolehan atau ciri-ciri peribadi yang secara langsung mempengaruhi 

prestasi kerja mereka. Malah menurut Virtanen (2000), sesuatu yang berkaitan dengan fungsi, 

peranan, tugas, kemahiran, kebolehan atau sifat sifat peribadi seseorang yang boleh 

meningkatkan produktiviti. 

 

            H1: Terdapat hubungan yang signifikan antara kompetensi dengan prestasi kerja. 

 

Metodologi Kajian 

Kajian ini menggunakan pendekatan penyelidikan kuantitatif dengan kaedah tinjauan yang 

dilaksanakan menggunakan soal selidik sebagai medium untuk mengumpulkan data. 

Penggunaan soal selidik amat praktikal bagi populasi yang bersaiz besar untuk mendapatkan 

gambaran yang lebih menyeluruh daripada sampel terhadap persoalan kajian, lebih-lebih lagi 

bagi bilangan sampel yang banyak serta jarak yang berjauhan antara satu sama lain dan 

meemrlukan kos yang tinggi (Mohd Majid, 2005). Maka, soal selidik merupakan alat ukur yang 

paling sesuai untuk digunakan di dalam kajian seumpama ini.  

 

Populasi kajian ini adalah 845 ketua-ketua panitia di 163 buah sekolah menengah kebangsaan 

di negeri Pahang. Pemilihan sekolah yang akan dilibatkan dalam kajian ini adalah berdasarkan 

kepada kedudukan Gred Purata Peperiksaan Sijil Pelajaran Malaysia (SPM) yang ditetapkan 

oleh Jabatan Pendidikan Negeri Pahang bagi tahun 2015 dan tahun 2016. Gred purata yang 

telah ditetapkan bagi tahun 2015 ialah 4.94 manakala tahun 2016 pula ialah 4.88. Pemilihan  

ini dibuat  berdasarkan pencapaian sekolah yang cemerlang dalam dua tahun secara berturut-

turut. Teknik persampelan bagi kajian ini berdasarkan kaedah persampelan secara rawak 

berstrata. Penentuan saiz sampel dilakukan berdasarkan Cohen, Manion dan Morrison (2001) 

dimana -populasi kajian ini seramai 845 orang, maka sampel yang dipilih berdasarkan adalah 

278 responden. Jumlah sampel seramai 278 orang adalah mencukupi berdasarkan cadangan 

daripada Hair et al. (2017) yang menyatakan bahawa sampel  antara 30 hingga 500 orang adalah 

bersesuaian dalam sesuatu kajian. Kajian ini menggunakan analisis Model Persamaan 

Struktural PLS atau PLS Structural Equation Modelling (PLS-SEM).  

 

Instrumen Kajian 

Pemilihan soal selidik untuk kajian ini diadaptasi daripada soal selidik yang sedia ada kerana 

soal selidik sedia ada biasanya mempunyai tahap kesahan dan kebolehpercayaan yang tinggi 

(Mc Millan & Schumacher, 2006). Menurut beliau lagi, mengunakan atau mengubah suai soal 

selidik tersebut boleh menjimatkan masa dan kewangan. Manakala Sekaran (2003), pula 

berpendapat jika soal selidik mempunyai kebolehpercayaan yang lebih tinggi kerana ketepatan 

dan kebenaran maklumat yang diberikan oleh responden tidak dipengaruhi oleh pengkaji dan 

dapat meminimumkan bias peribadi pengkaji. Justeru,  pengkaji mengubahsuai soal selidik 

sedia ada untuk mengukur kompetensi dan prestasi kerja ketua panitia sekolah menengah di 

Pahang. 

 

Demografi  

Bahagian demografi bertujuan untuk mendapatkan maklumat berkaitan latar belakang 

responden mengandungi 6 item iaitu jantina, umur, kelayakan akademik, pengalaman kerja, 

pengalaman menjadi ketua panitia dan lokasi.   

 

Kompetensi    

Bagi mengukur kompetensi, instrumen terdiri daripada 16 item.  Pengukuran ini diadaptasi 

dengan menggunakan skala likert lima mata. Item kompetensi kerja telah diadaptasi daripada 

soal selidik Hallinger dan Murphy (1985) pengetahuan kepimpinan, Plunkett dan Attner (1994) 

kemahiran mengurus dan Stoner, Freemen dan Gilbert Jr. (1995) atribut. Berdasarkan soal 

selidik tersebut yang diubah suai oleh Mohd Anuar dan Shafila (2008), pengkaji mengadaptasi 

item pengetahuan kepimpinan dan kemahiran pengurusan berdasarkan kesesuaian item dengan 

konteks kajian pengkaji.  

 

Prestasi Kerja  

Bagi mengukur prestasi kerja, instrumen terdiri daripada 25 item dan ia terbahagi kepada 5 

dimensi iaitu kuantiti hasil kerja (5 item), mutu kerja (5 item), ketepatan masa (5 item), 

keberkesanan kos (5 item), dan pelaksanaan peraturan dan pentadbiran (5 item). Pengukuran 

ini diadaptasi dengan menggunakan skala likert lima mata. Ia diadaptasi daripada soal selidik 

yang dibangunkan oleh Supian dan Khadijah (2012).  

 

Analisis Data 

 

Demografi 

Statistik deskriptif yang melibatkan kekerapan dan peratusan telah digunakan dalam 

menganalisis hasil kajian ini. Bahagian demografi dikategorikan kepada enam iaitu jantina, 

umur, kelayakan akademik, pengalaman mengajar, pengalaman menjadi ketua panitia dan 

lokasi (Jadual 1). Berdasarkan jadual 1, kajian ini terdiri daripada 278 sampel ketua panitia 

daripada sekolah menengah kebangsaan di Pahang. Daripada 278 sampel, 214 (77%) ketua 

panitia adalah perempuan dan hanya 64 adalah ketua panitia lelaki dengan 23% dari segi 

jantina. Hal ini menunjukkan bilangan ketua panitia perempuan adalah melebihi bilangan ketua 

panitia lelaki. Dari segi umur, ketua panitia yang paling ramai berada dalam lingkungan umur 

31 - 40 tahun dengan 54.7% (152) diikuti dengan ketua panitia yang berada dalam pecahan 

umur 41 hingga 50 tahun dengan 36.7% (102).  Selain itu, seramai 24 ketua panitia dengan 

8.6% berada dalam lingkungan umur 21 hingga 30 tahun. Dari segi kelulusan akademik, 

majoriti guru memiliki sarjana muda dengan sejumlah 251 orang iaitu sebanyak 90.3% diikuti 

dengan sarjana seramai 27 orang dengan 9.7%. Ketua panitia di sekolah menengah kebangsaan, 

Pahang, memiliki pengalaman mengajar iaitu 11 hingga 20 tahun sejumlah 149 (53.6%), 10 

tahun ke bawah sejumlah 86 (30.9%) dan 21 tahun ke atas sejumlah 43 (15.5%). Pengalaman 

ketua panitia dalam memegang jawatan sebagai ketua panitia paling ramai adalah 5 tahun ke 

bawah sejumlah 117 (42.1%). Diikuti 6 hingga 10 tahun seramai 84 (30.2%), 11 hingga 15 

tahun seramai 56 (20.1%) ketua panitia dan lebih daripada 16 tahun adalah seramai 21 (7.6%) 

ketua panitia. Manakala sejumlah majoriti ketua panitia yang terlibat dalam kajian ini adalah 

dilokasi luar bandar iaitu sejumlah 209 (75.2%) dan bandar sejumlah 69 (24.8%). 

 

Jadual 1: Demografi Profil Responden 

Demografi Maklumat Kekerapan Peratusan 

(%) 

Jantina Lelaki 64 23.0 

 Perempuan 214 77.0 

 

Umur 

 

21 – 30 tahun 

 

24 

 

8.6 

 31 – 40 tahun 152 54.7 

 41 – 50 tahun 102 36.7 

 

Kelayakan Akademik 

 

Sarjana Muda 

 

251 

 

90.3 

 Sarjana 27 9.7 

 

Pengalaman Mengajar 

 

10 tahun ke bawah 

 

86 

 

30.9 

 11 – 20 tahun 149 53.6 

 21 tahun ke atas 43 15.5 

 

Pengalaman Ketua 

Panitia 

5 tahun ke bawah 117 42.1 

 6 -10 tahun 84 30.2 

 11- 15 tahun 56 20.1 

 Lebih 16 tahun 21 7.6 

 

Lokasi 

 

Bandar 

 

69 

 

24.8 

 Luar Bandar 209 75.2 
Sumber: Data Penyelidik 

 

Analisis PLS SEM 

Bagi menjawab persoalan kajian, perisian PLS-SEM versi 3.3 turut digunakan dalam kajian ini 

untuk memerihal hubungan di antara setiap pemboleh ubah di antara pemboleh ubah. Sebelum 

menjawab hipotesis, beberapa perkara adalah perlu diberi perhatian. Dalam penganalisisan 

menggunakan PLS-SEM, terdapat dua fasa model yang perlu dijalankan sebelum analisis 

terhadap persoalan kajian dijalankan iaitu: A). model pengukuran (measurement model) dan 

B). model struktural (structural model) (Hair et al. 2018; Ramayah et al. 2018). 

 

Analisis Model Pengukuran (Measurement Model) 

Model pengukuran adalah bertujuan untuk mendapatkan kesahan dan kebolehpercayaan model 

yang dibina. Terdapat beberapa syarat yang perlu dipenuhi sebelum meneruskan analisis ke 

fasa yang seterusnya iaitu model struktural. Menurut Hair et al. (2018) dan Ramayah et al. 

(2018), syarat yang perlu dipenuhi adalah menentukan i) kebolehpercayaan item individu 

melalui nilai outer loading, ii) ketekalan dalaman melalui nilai cronbach alfa dan 

kebolehpercayaan komposit (composite reliability (CR), iii) kesahan konvergen melalui nilai 

purata variasi yang diekstrak (average variance extracted (AVE) serta iv) kesahan 

diskriminan) melalui nilai Fornell-Larcker criterion dan HTMT.  

 

Kebolehpercayaan Item Individu   

Kebolehpercayaan item individu di dalam kajian ini telah dinilai melalui outer loading bagi 

setiap subkonstruk  (Hair et al. 2018; Ramayah et al. 2018), penilaian ini dibuat berdasarkan 

rules of thumb, iaitu nilai loading item di 0.60 ke atas akan dikekalkan (Hair et al. 2017). Hasil 

daripada penilaian kebolehpercayaan yang dilakukan dan menunjukkan, kesemua item berada 

di lebih dari nilai 0.60. Oleh itu tiada item daripada outer loading disingkirkan. Rajah 1  

mewakili model pengukuran. Konstruk terdiri daripada kompetensi dan prestasi kerja yang 

diukur oleh subkonstruk aras atas bagi konstruk indikator reflektif.  

 

Rajah 1: Pengukuran Model 

Kebolehpercayaan Ketekalan Dalaman  

Kebolehpercayaan ketekalan dalaman adalah merujuk kepada kemampuan semua item yang 

terdapat pada subskala di dalam mengukur konsep yang sama (Sun et al. 2007). Pekali cronbach 

alfa dan pekali Composite Reliability adalah merupakan penganggar yang sering digunakan 

untuk mengukur kebolehpercayaan ketekalan dalaman di dalam kajian (Picón, Castro & Roldán 

2014). Untuk memastikan nilai kebolehpercayaan ketekalan dalaman yang terdapat dalam 

kajian ini adalah memuaskan, pengkaji telah menggunakan rule of thumb daripada Bagozzi dan 

Yi (1988) dan Hair et al. (2017) iaitu nilai pekali cronbach alfa dan pekali Composite Reliability 
haruslah melebihi 0.70. Konstruk kompetensi dan prestasi kerja mencapai tahap dalam 

cronbach alfa and composite reliability iaitu melebihi 0.70 seperti Jadual 2 dan menunjukkan 

kebolehpercayaan ketekalan dalaman konstruk. 

 

Jadual 2:  Cronbach Alfa dan Composite Reliability 

 Konstruk Cronbach Alfa Composite Reliability AVE 

Kompetensi  0.891 0.932 0.820 

Prestasi Kerja 0.909 0.932 0.734 

 

Kesahan Konvergen  

Kesahan konvergen adalah merujuk kepada kemampuan sesuatu item berkorelasi dengan item-

item yang lain dalam pemboleh ubah pendam yang sama (Hair et al. 2018). Kesahan konvergen 

dinilai dengan meneliti Average Variance Extracted (AVE). Untuk mencapai kesahan 

konvergen yang mencukupi, Chin (1998) telah menyarankan AVE bagi setiap pemboleh ubah 

pendam yang harus melebihi 0.50. Kesahan konvergen pada konstruk kompetensi dan prestasi 

kerja menunjukkan nilai AVE pada setiap konstruk di dalam Jadual 2 dan melebihi syarat 0.50. 

 

Kesahan Diskriminan 

Kesahan diskriminan adalah merujuk kepada sejauh mana pemboleh ubah pendam didapati 

berbeza daripada konstruk-konstruk pendam yang lain (Duarte & Raposo 2010). Dalam 

konteks kajian ini, kesahan diskriminan telah dicadangkan oleh Fornell dan Larcker (1981) 

iaitu dengan membandingkan korelasi antara pemboleh ubah pendam dengan punca kuasa dua 

AVE dimana punca kuasa dua AVE haruslah lebih besar daripada korelasi antara konstruk 

pendam (Fornell & Larcker 1981). Berdasarkan  Jadual 3, korelasi di antara pemboleh ubah 

pendam telah dibandingkan dengan punca kuasa dua AVE (nilai dalam huruf tebal) iaitu punca 

kuasa dua AVE adalah lebih besar daripada korelasi di antara konstruk pendam. Hal ini 

menunjukkan bahawa telah mencapai kesahan diskriminan yang dikehendaki (Fornell & 

Larcker 1981).  

 

Jadual 3: Fornell-Larcker Criteria 

 Konstruk Kompetensi  Prestasi Kerja 

Kompetensi  0.906  
Prestasi Kerja 0.198 0.857 

 

Selain menguji kesahihan diskriminasi dengan menggunakan Fornell dan Larcker (1981), 

pengujian diskiriminasi juga boleh menggunakan dengan nilai HTMT (Jadual 4). Nilai HTMT 

perlu kurang daripada nilai 0.90 (Hair et al., 2017). Dalam kajian ini, nilai HTMT bagi  

kompetensi dan prestasi kerja adalah tidak melebihi nilai 0.90. Oleh itu nilai HTMT adalah 

tercapai. 

 

Jadual 4: Nilai HTMT 

  Kompetensi Kerja Prestasi Kerja 

Kompetensi Kerja  -   

Prestasi Kerja 0.215  - 

 

Penilaian Model Struktural (Structural model) 

Setelah model pengukuran sah dan boleh dipercayai, maka langkah seterusnya adalah menilai 

analisis model struktural (structural model). Model struktural adalah elemen yang mempunyai 

konstruk-konstruk yang dihubungkan antara satu sama lain. Kaedah bootstrapping dan 

blindfolding akan digunakan bagi memperoleh nilai-nilai yang dinyatakan dan menjawab 

hipotesis bagi H1: terdapat pengaruh yang signifikan antara kompetensi dengan prestasi kerja. 

Rajah 2 menunjukkan model struktural yang akan digunakan bagi memperoleh kesemua nilai 

yang telah dinyatakan.  

Rajah 2:  Model Struktural 

Untuk menguji signifikannya path coefficient, kajian ini telah menggunakan prosedur standard 

bootstrapping dengan 5,000 sampel (Hair et al. et al. 2018; Ramayah et al. 2018). Nilai p juga 

perlu berada di bawah 0.05 agar ianya dibuktikan sebagai signifikan. Dalam kajian ini, nilai t 

yang digunakan adalah berdasarkan aras keyakinan 95% dan nilai t bersamaan 1.96. Bagi 

memastikan hubungan antara konstruk adalah signifikan maka, nilai t perlu melebihi 1.96 

dengan nilai p kurang daripada 0.05 (Jadual 5). Keputusan menunjukkan bahawa hipotesis H1 

(kompetensi → prestasi kerja) adalah disokong dengan nilai t = 3.88 melebihi 1.96 dan nilai p 

= 0.00 kurang daripada 0.05. 

Jadual 5: Model Struktural Antara Konstruk 

Hubungan antara 

konstruk 
Beta SE T p Keputusan f2 R2 

H1:  

Kompetensi  → 

Prestasi Kerja 

0.198 0.501 3.88 
0.00

0 
Sokong 0.041 0.039 

Selain itu, kriteria penting yang digunakan untuk menilai model struktural ialah dengan nilai 

R2 (Hair et al., 2017, Ramayah et al. 2018) di mana nilai R2 mewakili perkadaran varians dalam 

pemboleh ubah bersandar yang dapat dijelaskan melalui satu atau lebih pemboleh ubah peramal 

(predator) (Elliott & Woodward 2007). Di dalam konteks kajian ini, nilai R2 untuk pemboleh 

ubah pendam endogenus iaitu prestasi kerja adalah di dalam anggaran 3.9 peratus. Tambahan 

lagi berdasarkan Jadual 5, pengkaji mendapati penilaian kesan saiz (f2) bagi konstruk konstruk 

Kompetensi  terhadap variabel prestasi kerja ialah sebanyak 0.041(kesan kecil) dimana, kesan 

saiz adalah merupakan kesan relatif pemboleh ubah pendam eksogenus ke atas pemboleh ubah 

pendam endogenus melalui perubahan yang berlaku pada R2 (Chin 1998). 

Perbincangan 

Kajian ini bertujuan mengakaji pengaruh kompetensi terhadap prestasi kerja dikalangan ketua 

panitia sekolah menengah di negeri Pahang. Hasil analisis dapatan kajian ini mendapati 

kompetensi mempunyai hubungan dengan prestasi guru. Ini bermaksud kompetensi memberi 

kesan positif ke atas peningkatan prestasi kerja ketua panitia di sekolah menengah. Peningkatan 

kompetensi kerja dapat dilakukan dengan peningkatkan prestasi pekerja. Pendek kata, semakin 

tinggi kompetensi ketua panitia, semakin tinggi prestasi mereka.Hasil kajian ini selari dengan 

hasil kajian lepas, iaitu Renyut et al. (2017), Mukhtar (2018), Mahmood et al. (2018), Sari dan 

Lestari (2018), Keerthy dan Biyu (2018), Suriadi et al. (2018), Suhardi dan Sari (2018), Zhang 

et al. (2018), Berliana et al. (2018), Rabo (2018), Martini et al. (2018), dan Gunawan dan 

Gunawan (2019).  

 

Hasil kajian menunjukkan bahawa ketua panitia perlu mempunyai kompetensi yang baik untuk 

mencipta dan mengekalkan prestasi mereka, supaya mereka dapat melaksanakan tugas mereka 

di pejabat secara profesional. Kompetensi sebagai paradigma percaya bahawa ketua panitia 

akan bekerja dengan jayanya jika mereka mempunyai kompetensi yang baik, Kompetensi guru 

dapat ditingkatkan jika guru mahir dalam pengetahuan tentang pengajarannya dan kompetensi 

guru akan menurun apabila guru tidak berpengetahuan dalam bidang atau mata pelajaran yang 

akan diajar. Selain itu, hasil kajian ini juga adalah selaras dengan Model SKPMg2 (KPM 2017) 

yang mendapati aspek penting dalam meningkatkan kompetensi guru adalah dengan 

mempunyai nilai profesionalisme, pengetahuan dan kefahaman serta kemahiran. Ini adalah 

kerana guru yang mempunyai kesemua aspek yang dinyatakan tersebut akan melahirkan ketua 

panitia yang berkompeten. Ketua panitia yang memiliki aspek ini akan menjadi seorang 

berpengetahuan dan berkemahiran. Ketua Panitia akan melaksanakan tugasan mendidik 

mereka dengan penuh berefikasi dan berkompetensi.  

 

Ia juga menepati aspek yang diberi penekanan dalam Model Kompetensi Bongkah Ais 

(Spencer & Spencer 1993) iaitu kompetensi yang merupakan sebahagian daripada ciri peribadi 

sebagai satu aspek yang meningkatkan prestasi kerja ketua panitia. Apabila prestasi kerja ketua 

panitia adalah tinggi, maka guru yang mempunyai ciri-ciri kompetensi yang tinggi juga dapat 

dibentuk serta profesionalisme perguruan juga dapat ditingkatkan. Brigham, Scruggs dan 

Mastropieri (2012) pula membuktikan bahawa sifat kompetensi sebenarnya membantu 

seseorang individu untuk mengenal ciri peribadi mereka dengan lebih mendalam. Perkara ini 

dapat dilihat apabila guru sedar apa kebolehan dan kemampuan mereka, kompetensi guru akan 

meningkat prestasi kerja dan guru akan berusaha untuk memberi ilmu pengetahuan yang 

diperlukan oleh murid-murid.     

 

Kesimpulan 

Kompetensi berkait rapat dengan prestasi, prestasi individu dan prestasi organisasi. 

Kompetensi ketua panitia adalah kecekapan asas seorang ketua panitia yang mempunyai 

kepakaran khusus melalui bidang latihan guru dalam melaksanakan tugas dan kewajiban bagi 

kedua-dua guru dan pendidik dengan rasa tanggungjawab dan kelayakan. Penguasaan 

kompetensi ini akan membantu guru menjalankan tugas secara profesional serta meningkatkan 

prestasi kerja. Kepentingan kajian ini dapat dijadikan panduan kepada pelbagai pihak-pihak 

tertentu seperti  KPM  dan  pihak  jabatan  untuk  merancang,  merangka  dan  melaksanakan  

program-program  peningkatan  profesionalisme  kepimpinan  kepada  Ketua  Panitia  di  

peringkat  negeri  dan daerah seperti bengkel, kursus, mesyuarat dan sebagainya meningkatkan 

lagi pengetahuan dan kemahiran pengurusan ketua panitia.   

 

Selain  itu,  dapatan  ini  juga  diharap  dapat  dapat  memberikan  maklumat  kepada  

Kementerian  Pendidikan  Malaysia  sedar  tentang  kedudukan  jawatan  dan  beban  tugas  

yang  dipikul  oleh  Ketua  Panitia.  Kajian  ini  juga  diharap  dapat  membantu  menggerakkan  

usaha  ke  arah  memperbaiki sistem organisasi pendidikan sekolah agar jawatan Ketua Panitia 

diberi sedikit keistimewaan  seperti  pengurang  jumlah  waktu  pengajaran  agar  mereka  dapat  

menjalankan  tugas sebagai pengurus pertengahan dan guru dengan lebih efisyen.”“Kajian  ini  

juga  diharap  dapat  membantu  memberikan  maklumat  kepada  pihak  pengurusan  sekolah  

terutamanya  pengetua  dan  guru  penolong  kanan  bebanan  tugas  yang  dihadapi  oleh  Ketua 

Panitia dalam menjalankan tugas sebagai pengurus pertengahan dan tugas hakiki mereka 

sebagai seorang guru di sekolah serta serta mempertimbangkan masalah dan kekangan dalam 

pengagihan tugas kepada semua guru.  

 

Dalam pada masa yang sama, kajian ini diharap dapat memberi maklumat kepada pihak 

pentadbiran sekolah dalam mempertimbang kriteria-kriteria utama dalam pelantikan Ketua 

Panitia. Hasil dapatan kajian ini juga diharap dapat memberi kesedaran kepada ketua panitia 

tentang tahap kompetensi, komitmen dan prestasi kerja mereka serta membantu Ketua Panitia 

membuat penambahbaikan supaya mereka mampu mengurus panitia dengan berkesan.”Kajian 

ini masih mempunyai sebilangan batasan yang memerlukan penyelidikan yang lebih 

mendalam, terutama di skop penyelidikan masih terhad kepada variabel kompetensi kerja 

dengan prestasi pekerja. Secara teori, empirikal, dan logik, prestasi pekerja dipengaruhi oleh 

faktor yang sangat kompleks. Oleh itu, penyelidikan masa depan diharapkan dapat memperluas 

ini meneliti dengan menambahkan pemboleh ubah lain yang berkaitan. Selain itu, dari segi 

pemilihan sampel kajian, pengkaji hanya memberi fokus kepada ketua panitia sekolah 

menengah di Pahang, Malaysia.  

 

Pengkaji akan datang boleh memilih sampel kajian secara lebih meluas dengan menjalankan 

kajian terhadap ketua panitia  yang mengajar di sekolah menengah pendidikan khas yang 

mempunyai program integrasi. Tambahan lagi, dalam kajian ini pengkaji menggunakan kaedah 

pengumpulan data secara kuantitatif sepenuhnya. Pengkaji akan datang boleh menggunakan 

kaedah kualitatif untuk mengkaji dengan lebih mendalam tentang ciri-ciri atau faktor yang 

diperlukan oleh para ketua panitia untuk meningkatkan prestasi kerja mereka. Malahan kajian 

yang menggabungkan kaedah kuantitatif dan kualitatif juga boleh digunakan bagi mendapatkan 

hasil dapatan kajian yang lebih mendalam.  

